
MINUTI

Il-Minuti tal-Laqgħa Nru. 48 li saret nhar l-Erbgħa 28 t’Ottubru, 2009 ġew konfermati. 

IĊ-CHAIRMAN (Onor. Edwin Vassallo):  Se nibdew din il-laqgħa billi nistieden lis-Sur Ray Cassar ikompli jressaq il-proposti tiegħu għal emendi fil-liġijiet ħalli mbagħad inkunu nistgħu niddiskutuhom.  Jien nista’ ngħid minn issa li se nqiegħed dawn il-proposti fuq il-Mejda tal-Kamra għax aħna m’għandna l-ebda intenzjoni li naħbu dawn il-problemi, dawn l-isfidi u dawn l-esperjenzi li inti ġejt taqsam magħna f’isem sħabek, jew inkella npoġġuhom taħt it-tapit.  Fil-fatt nappella lil sħabi d-Deputati biex ikomplu jitkellmu dwar dawn l-affarijiet u jipproponu kif għandna negħlbu l-isfidi u nsolvu l-problemi li qed jissemmew.  Dan għandna nagħmluh minnufih, anke biex nuru li aħna ma rridux nitfu dak li qed nagħmlu f’dan il-Kumitat, anzi rridu namplifikawh.  Ma rridx li jkun hemm xi ħadd jaħseb illi għax jien qiegħed fuq in-naħa tal-Gvern, allura ma nixtieqx li nitkellmu dwar problemi bħal dawn għaliex huma tal-mistħija għalina.  Anzi jien immur oltre minn hekk u ngħid li aħna għandna d-dover li naslu għas-soluzzjonijiet.  Għalhekk nappella wkoll lil persuni oħrajn li jista’ jkollhom esperjenzi simili biex jgħidulna l-esperjenza tagħhom ukoll għax huwa importanti li aħna ma nisimgħux biss l-esperjenzi mingħand il-professjonisti involuti f’dan il-qasam imma li nisimgħu wkoll nies li għaddejjin minn dawn l-esperjenzi huma stess.  Meta għamilna l-pjan ta’ ħidma aħna l-Membri Parlamentari kollha konna qbilna li rridu nisimgħu l-weġgħat u t-tamiet tan-nies, u llum din hija laqgħa per eccellenza fejn qegħdin nisimgħu x’inhuma l-weġgħat u t-tamiet ta’ dawk in-nies li huma separati jew inkella li jinsabu fil-proċess ta’ separazzjoni fi ħdan il-Qorti tal-Familja.

Għalhekk, Sur Cassar, għal darb’oħra nistiednek tkompli tressaq il-proposti tagħkom ħalli mbagħad wara aħna l-Membri Deputati nkunu nistgħu nagħmlu l-mistoqsijiet u b’hekk jekk ma nkunux fhimna kollox, dawn l-affarijiet jiġu ċċarati.
IS-SUR RAY CASSAR (MOVIMENT TA’ KANA):  Sur President, filwaqt li nirringrazzjak se nkompli naqra wħud mid-dikjarazzjonijiet li saru minn nisa separati li niltaqgħu magħhom, speċjalment minn dawk li għandhom ulied taħt l-età.  Din hi waħda minnhom:
“Ir-raġel tiegħi, li għandu business, moħħu biss fin-nisa.  It-tfal ma jridx jaf bihom lanqas.  Waħda mill-ulied dalwaqt tagħlaq 18-il sena u għandha moħħha tajjeb fl-iskola.  Il-pjan tagħha kien dejjem li tibqa’ tistudja u tidħol l-Università.  Għalhekk tista’ ssir xi ħaġa fil-liġi biex l-istil ta’ ħajja tal-ulied jibqa’ sejjer kif kien qabel ma kien għadu nqala’ l-inkwiet?  Ir-raġel għandu business li jrendi.  Huwa sewwa li l-liġi tittrattah daqslikieku huwa mpjegat bil-paga u teżentah mill-obbligi tiegħu bil-konsegwenzi li dawn iġibu magħhom għal min bħali u bħal uliedi konna u għadna ngħixu ħajja diċenti?  Jiena nipproponi li sakemm l-ulied ikunu għadhom taħt is-saqaf tad-dar tal-omm u dawn ikunu se jkomplu l-istudji terzjarji tagħhom, għandu jkun maħruġ xi forma ta’ kumpens għall-perijodu li t-tfal ikunu għadhom jistudjaw.”  
Mara separata oħra għamlet din il-mistoqsija:

“Għalfejn għandi nibqa’ nitla’ kull darba l-Qorti biex niġġieled għall-manteniment meta r-raġel jimpika u kuntent jeħel kull darba l-ħabs, imbasta ma jagħtini xejn?”
Hawn ta’ min jgħid illi sabiex jintalab manteniment li ma jkunx ingħata, il-persuna li ma tkunx qed tirċievi l-manteniment ikollha kull darba tiftaħ rikors il-Qorti a spejjeż tagħha.  Għalhekk tista’ l-liġi tiġi emendata biex il-manteniment jibda jingħata kif dovut bil-kuntratt?
Saret ukoll il-mistoqsija jekk mara li qatt ma ħadmet biex tieħu ħsieb il-familja għandhiex dritt għal nofs il-pensjoni ġaladarba fil-proċess ta’ separazzjoni r-raġel aċċetta li jagħtiha manteniment.  Ħafna drabi dan jiġri meta koppja tkun ilha miżżewġa għal żmien twil u tkun isseparat meta ż-żewġ partijiet diġa’ kellhom età avvanzata għax jekk il-mara toħroġ taħdem għall-ewwel darba meta din diġa’ jkollha età avvanzata ma tkunx tista’ taħdem biżżejjed żmien biex ikollha l-pensjoni tagħha minħabba l-kontribuzzjonijiet tas-servizzi soċjali.

Issa se ngħaddi biex inressaq xi proposti oħra li ġew imressqa mill-point of view ta’ rġiel separati.  Nibda biex ngħid li sfortunatament hemm ċertu nuqqas ta’ sapport morali min-naħa tal-Pulizija lejna l-irġiel separati, anke għaliex dawn m’humiex imħarrġa biex jagħtu l-għajnuna lilna l-irġiel separati.  Hemm ukoll nuqqas kbir ta’ social workers biex jgħinu lilna l-irġiel f’każijiet bħal dawn, liema każijiet qegħdin dejjem jikbru.  It-trawma u l-konsegwenzi li ġġib magħha s-separazzjoni tal-ġenituri fuq it-tfal hemm bżonn li tittieħed b’iktar serjetà ħalli għallinqas din tittaffa u mhux tikber.  Nissuġġerixxi wkoll li fl-għases tal-Pulizija jibda jkun hemm il-preżenza ta’ xi social worker jew ta’ pulizija li jkunu mħarrġa dwar x’għandhom jagħmlu meta jkunu qed jiffaċċjaw problemi soċjali.  
Kumment ieħor huwa dan.  Il-Qorti tal-Familja m’għarfitx deċiżjoni tal-Qorti Kriminali dwar każ ċar ta’ vjolenza domestika.  L-imħallef irid jinnotifika liż-żewġ partijiet.  Għandu jiġi propost rikors biex imħallef jiġi rilaxxat li jidher quddiem imħallef ieħor għax ma jagħmilx sens li titlob lill-istess imħallef biex jirrilaxxak minn taħtu minħabba li ma jkollokx fiduċja fih.  Jidher li fil-Qorti tal-Familja l-imħallef għandu ċerta awtonomija u għandu s-setgħa li jiddeċiedi fuq kollox.  Għalhekk hawn qed jiġi propost li jsir bħal pajjiżi oħra fejn l-imħallef ikun megħjun minn persuni oħra fis-smigħ u fid-deċiżjonijiet tal-kawżi.  Qed jiġi propost ukoll li waqt il-proċess jitqabbdu psychologists jew nies apposta biex irażżnu l-piki u l-vjolenza domestika, filwaqt li mbagħad finalment id-deċiżjoni tittieħed minn bord jew grupp ta’ nies u mhux minn imħallef biss.  B’hekk suppost jitnaqqas ukoll iż-żmien żejjed li wieħed idum tiela’ u nieżel il-Qorti.  
Suġġeriment ieħor li qed isir huwa dak li matul il-medjazzjoni ma jkunx hemm avukati preżenti u li meta jinbeda l-proċess ta’ separazzjoni jittieħed ġurament mill-avukati biex l-affarijiet jiġu ssetiljati b’mod paċifiku u bl-inqas ġlied possibbli kemm jista’ jkun għax preżentement għandna avukati li iktar ikomplu joħolqu tensjoni minflok ma jnaqqsuha, u dan jagħmluh għall-iskopijiet finanzjarji tagħhom.  

Qed issir ukoll il-mistoqsija jekk f’każ li xi parti jkollha flus jew assi barra minn Malta jkunx possibbli li bi ftehim mal-awtoritajiet kif ukoll bl-għajnuna tal-ambaxxata fil-pajjiż, il-Qorti titlob u tottjeni rendikont ta’ dawn il-flus u l-assi.
Persuna oħra kkummentat li:

“Fil-preżent it-teknoloġija u l-użu tal-internet qed isir iktar perikoluż u bla kontroll.  Il-liġi diġa’ ma tippermettix li persuna ċċempel lil persuna oħra u tibda titkellem ħażin.  F’għajnejn il-liġi dan huwa każ ta’ użu ħażin tal-mezzi ta’ komunikazzjoni, u persuna tista’ titressaq il-Qorti u tinstab ħatja fuq dawn l-affarijiet.  Is-soċjetà m’għandhiex tippermetti li persuni jpoġġu ritratti indiċenti tagħhom fuq networks soċjali bħall-Hi5 facebook u oħrajn għax filwaqt li dawn l-affarijiet juru nuqqas ta’ rispett lejn il-persuna tagħhom, din toffendi lill-ulied.  Dawn huma affarijiet li jistgħu jħallu konsegwenzi serji ħafna, speċjalment fl-iżvilupp soċjali tal-ulied.  Hawn tfal li meta jmorru l-iskola sħabhom jinkuhom u jgħaddulhom diversi kummenti, bħal per eżempju:  Kemm tikxef il-mama’!  Għall-moralità dan huwa libertinaġġ li qiegħed inaqqas ħafna mill-valuri tas-soċjetà preżenti.  Nissuġġerixxi li s-Cyber Crime Unit tibda taċċetta rapporti ta’ meta jsiru dawn it-tip t’abbużi bl-internet u jittieħdu passi skont il-liġi.  Nissuġġerixxi wkoll li s-sistema ta’ kif isiru r-rapporti tiġi ffaċilitata ħalli b’hekk titnaqqas il-ħsara li ssir, speċjalment fuq it-tfal.  
Dan li se naqra huwa l-aħħar kumment:

“Nixtieq niġbed l-attenzjoni tal-Kumitat sabiex isir framework li jirregola l-kontinwazzjoni tal-każ matul u wara s-separazzjoni peress li hemm lok li jsiru l-inġustizzji.  Din il-loophole fil-liġi jafu biha ċerti avukati u qegħdin jużawha bla rispett.  Il-kontinwazzjoni ta’ każijiet kif seħħew fil-passat ma jagħtux kashom.  Nixtieq ukoll nissuġġerixxi li wara li ssir is-separazzjoni jibda jsir follow-up fuq it-tfal minn nies kompetenti sabiex b’dan il-mezz xjentifiku nkunu nistgħu nsibu metodi aħjar biex uliedna jtaffu mit-tbatija li tħalli fuqhom is-separazzjoni tal-ġenituri.  Jeżisti nuqqas ta’ sensittività min-naħa tal-Qorti tal-Familja bil-konsegwenza li qiegħed jinħoloq dewmien żejjed biex jiġu deċiżi każijiet, u dan qed isir a skapitu li t-tfal qegħdin jgħaddu minn trawma sħiħa waqt li jkun għaddej il-proċess ta’ separazzjoni jew waqt ir-rikorsi.”

Grazzi, Sur President.
IĊ-CHAIRMAN:  Nirringrazzjak.  Sur Cassar, jekk inti jew is-Sur Louis Ellul, li għadu kemm ingħaqad magħna, tridu żżidu xi ħaġa ma’ dawn il-kummenti li għadek kemm qrajt nitlobkom tagħmlu dan ħalli mbagħad inkunu nistgħu ngħaddu għall-kummenti u l-mistoqsijiet min-naħa tad-Deputati.  Għadha kemm ingħaqdet magħna wkoll l-Onor. Justyne Caruana, li hija avukata, u allura din żgur li se jkollha r-rimarki tagħha x’tgħaddi.  
IS-SUR RAY CASSAR:  Bħala konklużjoni, Sur President, nixtieq nenfasizza li f’dawn il-punti kollha l-ewwel u qabel kollox dejjem qed jissemmew l-interessi tat-tfal.  Qed ngħixu f’soċjetà fejn qed immissu s-separazzjonijiet kuljum, u sfortunatament qed ikollna każijiet fejn wara li ssir is-separazzjoni minflok ma t-tfal jibdew jgħixu f’ħajja diċenti u f’iktar paċi, din iktar qed isservi ta’ trawma għalihom, u fil-fatt qed naraw ħafna tfal li huma mwerwrin mill-futur tagħhom.  L-esperjenzi li għadni kemm qsamt magħkom huma ta’ nies li qed jesperjenzaw tbatijiet għax jixtiequ li wliedhom ikunu trankwilli u ħielsa mill-problemi, kemm fil-ħajja tagħhom ta’ kuljum kif ukoll fejn tidħol il-Qorti tal-Familja.
IĊ-CHAIRMAN:  Is-Sur Ellul.

IS-SUR LOUIS ELLUL (MOVIMENT TA’ KANA):  Sur President, kulma xtaqt inżid huwa li fejn jidħlu kwestjonijiet ta’ valuri, jekk l-ewwel u qabel kollox m’aħniex se nitgħallmu nagħmlu s-sagrifiċċji m’aħna se naslu mkien.  Mingħajr sagrifiċċji fil-ħajja ma jistax ikollok valuri, u minn hemmhekk irridu nibdew.  Kull ħaġa li aħna se nagħmlu fil-liġi kemm bħala deterrent kif ukoll bħala miżura biex nipprovaw nikkoreġu għandha tinkludi l-bżonn li ngħallmu lill-ġenerazzjoni tagħna li tiela’ - fosthom lit-tfal tiegħi għax jien personalment għadni għaddej bil-każ tiegħi ta’ separazzjoni - jagħmlu s-sagrifiċċju.  It-tfal huma responsabbli daqskemm huma responsabbli l-ġenituri, jiġifieri huma wkoll għandhom kontribut x’jagħtu, u din ma rridux ninsewha.  Kif qal il-family therapist Dr Charles Azzopardi, anke f’dak id-dokument tal-fatherlessness, huma ħafna dawk l-issues li jolqtu lil dawk li jkunu għaddejjin mill-proċess ta’ separazzjoni, u t-tbatija hija enormi, kemm għall-vittma fil-każ ta’ parti jew oħra mill-ġenituri, u iktar u iktar għat-tfal, li huma innoċenti u li jinsabu fiex jinsabu minħabba fina l-adulti.  Għalhekk jien nappella biex dawn il-proposti kollha li qed inressqu aħna min-naħa tagħna jitqiesu bħala xi ħaġa li fuqha rridu nibnu soċjetà aħjar.  Grazzi, Sur President.
IĊ-CHAIRMAN:  Prosit.  Hawn xi mistoqsijiet min-naħa tad-Deputati?  L-Onor. Gonzi.
ONOR. MICHAEL GONZI:  ONOR. MICHAEL GONZI:  L-aħħar kumment li nqara u li beda b’dan il-kliem “Nixtieq niġbed l-attenzjoni tal-Kumitat sabiex isir framework ...” ma fhimtux.  Tistgħu tikkjarifikaw?
IĊ-CHAIRMAN:  Is-Sur Cassar.

IS-SUR RAY CASSAR:  Aħna qegħdin niltaqgħu ma’ każijiet fejn għalkemm proċess ikun ġie deċiż u ffirmat, dan ikun sar unikament għal għajn in-nies għax il-kuntratt ma jkunx qed jiġi onorat fejn jidħlu t-tfal.  Per eżempju, ġieli jkun hemm każijiet fejn għalkemm il-missier ikollu dritt għall-aċċess tat-tfal, l-omm tgħidlu li hi mhux se tagħtihomlu lit-tfal u li jekk irid jerġa’ jiftaħ rikors, jiġifieri jeżistu ħafna problemi fejn it-tfal qegħdin ibatu minħabba fihom.  Għalhekk ikun tajjeb jekk jibda jkun hemm xi follow-up wara sitt xhur jew sena li tkun inqatgħet is-sentenza ħalli jiġi magħruf x’qed jiġri f’dak il-każ partikolari.  
ONOR. MICHAEL GONZI:  Jiġifieri intom qed tipproponu li minflok ma jsir rikors kull darba, il-ħaġa tiġi awtomatika?
IS-SUR RAY CASSAR:  Aħna ma nixtiqux inħallu l-affarijiet jiddeterjoraw, anzi nixtiequ li l-Istat ikun pro-attiv u jassessja kif ikunu sejrin it-tfal għax ħafna drabi l-battalja m’hijiex qed tispiċċa meta jiġi ffirmat il-famuż “kuntratt” ta’ separazzjoni, anzi ħafna drabi l-iffirmar ta’ dak il-kuntratt jagħti l-bidu għal battalja oħra li tibqa’ sejra sakemm it-tfal isiru maġġorenni.

ONOR. MICHAEL GONZI:  Kemm trid tħallas biex tiftaħ rikors?

IS-SUR RAY CASSAR:  Bejn €60 u €90.

ONOR. MICHAEL GONZI:  Jiġifieri dawn trid tħallashom kull darba li tiftaħ rikors?  (Interruzzjonijiet)
IS-SUR RAY CASSAR:  Tal-Kriminal ikollhom jitħallsu.  (Interruzzjonijiet)  Mela ma nafx min qed jeħdilhom il-flus għax meta jiġu għandna qed jgħidulna li jħallsu bejn €40 u €60.
ONOR. MICHAEL GONZI:  Huwa importanti li nkunu nafuhom dawn l-affarijiet.  Jiġifieri inti qed tgħidli li kull darba li tagħmel rikors trid tħallas €60?
IS-SUR RAY CASSAR:  Mill-inqas.  Jien qed inwieġeb din il-mistoqsija mill-kummenti li jsirulna.

ONOR. MICHAEL GONZI:  Għaliex “mill-inqas”?  Mela din m’hijiex a fixed rate?
IS-SUR LOUIS ELLUL:  Naturament il-figura tvarja minn avukat għall-ieħor.

ONOR. MICHAEL GONZI:  Mela biex tiftaħ rikors lill-avukat trid tħallas u mhux lill-Qorti?

IĊ-CHAIRMAN:  L-Onor. Caruana.

ONOR. JUSTYNE CARUANA:  Ħudu paċenzja għax hawnhekk irridu nagħmlu distinzjoni bejn il-ħlas li trid tagħmel lid-drittijiet tar-reġistru u d-drittijiet tal-avukat.  Min hu fil-politika bħalna, ħafna drabi aħna naħdmu b’xejn, però ma jfissirx li qegħdin nagħmlu sew għaliex b’hekk qegħdin nonqsu lill-familja tagħna, u dan ma jfissirx li kulmin għandu l-professjoni t’avukat għandu jagħmel bħalna lanqas għax dan irid jgħix hu u jgħajjex lill-familja tiegħu mill-professjoni tiegħu wkoll, biex noqogħdu ftit attenti.
IĊ-CHAIRMAN:  Onor. Caruana, hawnhekk inti għandek il-professjoni t’avukata, u għalhekk nitolbok biex tiċċaralna dan il-punt.  Is-Sinjuri li ġew mistiedna hawnhekk qegħdin jgħidu li n-nies iħallsu mill-inqas €90 biex jiftħu rikors il-Qorti.  Tista’ tispjegalna fiex jikkonsistu dawn id-€90?  
ONOR. MICHAEL GONZI:  Meta staqsejt lill-Onor. Caruana kemm tieħu l-Qorti biex jinfetaħ rikors, din qaltli li tieħu 10 euro cents.
ONOR. JUSTYNE CARUANA:  Il-proċessi inizjali huma b’xejn.  Issa jien ma naħsibx li hemm xi differenza fil-fees bejn il-Qorti ta’ Malta u dik ta’ Għawdex.  Meta jien nieħu ittra ta’ medjazzjoni l-Qorti biex nibda proċess ta’ separazzjoni ma niġi ċċarġjata xejn.  Imbagħad ir-rikorsi fil-Qorti tal-Familja huma nofs prezz, jiġifieri jekk, per eżempju, biex tiftaħ kawża normali trid €300, din tiġik €150.  Fil-fatt din il-miżura li dawn it-tip ta’ kawżi jiġu jiswew eżattament in-nofs ittieħdet apposta; biex ikun jista’ jirrikorri għalihom kulħadd, anke dawk in-nisa li ma jkunux jaħdmu.  Issa ovvjament hawnhekk xorta baqa’ jkollna ċerti problemi għax għalkemm il-prezz ta’ dawn it-tip ta’ kawżi ġie ridott, xorta m‘humiex affordable għal kulħadd.  Biżżejjed ngħid li ħafna nies ikollhom jirrikorru għal għajnuna legali, u l-għajnuna legali nafu kif taħdem.  L-ewwelnett trid tgħaddi minn proċess għax tkun trid turi kif tikkwalifika, u ħafna drabi, għalkemm mara miżżewġa jkollha l-komunjoni tal-akkwisti li tkun għadha ma ġietx xolta u allura jkun jidher li din il-mara għandha ċerti assi, fir-realtà hi ma tkunx tista’ tiddisponi jew tiġġestixxi minnhom f’dak il-mument, u allura jkollha dak l-impediment.
Imma mbagħad irridu nagħmlu distinzjoni bejn il-fees tal-Qorti u l-fees tal-avukati.  Din bħalma jiġri fil-każ tat-tobba; hemm min jieħu €2 u hemm min jieħu €30.  Issa to be fair, aħna għandna t-tariffi stabiliti, imma dawn tant huma ċuċeski li Allaħares noqogħdu fuqhom.  Fil-fatt riċentement il-Kamra tal-Avukati ħarġet guidelines dwar kif għandhom jiġu aġġornati t-tariffi tal-avukati ħalli dawn ikunu jirriflettu r-realtà tal-lum.
ONOR. MICHAEL GONZI:  Ejjew ninsew il-fees tal-avukati għax jien naċċetta li dawk huma l-fees tal-avukati, imma fil-każ ta’ separazzjoni biex tagħmel rikors il-Qorti kemm trid tħallas minbarra l-fee tal-avukat?

ONOR. JUSTYNE CARUANA:  Biex tiftaħ rikors fil-Qorti Kriminali kulma trid tħallas huma €0.33c filwaqt li safejn naf jien, biex tiftaħ rikors fil-Qorti Ċivili minn dejjem kont trid tħallas Lm5.  Imbagħad għandek dik il-kawża li tissejjaħ “rikors ġuramentat” fejn hemmhekk qegħdin nitkellmu fuq livelli oħrajn.  Issa dawn huma l-ispejjeż inizjali għax imbagħad malli tibda l-kawża trid, per eżempju, tħarrek lix-xhieda, u biex tħarrek xhud trid tħallas għalih.  Jekk ikun maħtur assistent ġudizzjarju trid tħallas għas-seduta tal-assistent ġudizzjarju, u ħaġa li jien nara verament inġusta hi li jekk, per eżempju, tkun trid tinqasam id-dar matrimonjali jew xi ħaġa oħra, ikun irid jinħatar perit.
ONOR. MICHAEL GONZI:  Dawn huma the initial stages li jrid jgħaddi minnhom kulmin beda l-proċedura tas-separazzjoni.

ONOR. JUSTYNE CARUANA:  Meta tasal fl-istadju li qed insemmi jien fejn jitqabbad perit tkun wasalt fi stadju avvanzat mhux ħażin, però hija xi ħaġa li trid issir għax jekk ikun hemm dar waħda li tkun trid tinqasam bejn tnejn u ż-żewġ partijiet konċernati ma jkunux jistgħu jilħqu ftehim, allura dan il-proċess bilfors ikun irid isir.  Il-periti jitħallsu bil-persentaġġ, u l-persentaġġ jiżdied ...
ONOR. MICHAEL GONZI:  Persentaġġ ta’ xiex?

ONOR. JUSTYNE CARUANA:  Il-persentaġġ jiżdied skont kemm jiżdied il-valur tal-proprjetà, u mbagħad hemmhekk l-ispejjeż litteralment jisplodu.  Jekk imbagħad wieħed ma jibdiex jaqbel mar-rapport tal-perit ikun jista’ jirrikorri għall-appell fejn hemmhekk jinħatru tliet periti u allura l-ispejjeż isiru fenomenali.  Għalhekk f’dawn il-każijiet l-ammonti li jitħallsu l-periti huma enormi compared mad-drittijiet tal-avukati, u dik hija l-inġustizzja.
IĊ-CHAIRMAN:  Onor. Caruana, tista’ tgħidilna just for the record kemm tiġihom bejn wieħed u ieħor separazzjoni lil koppja miżżewġa minn x’ħin dawn jibdew il-proċess ta’ separazzjoni sakemm jispiċċawh, dejjem jekk tista’ tirrispondini?
ONOR. JUSTYNE CARUANA:  Jiddispjaċini, imma ma nistax nirrispondik għal din il-mistoqsija għax ovvjament kull każ huwa differenti.  Per eżempju, għal kull seduta li tattendi l-Qorti trid tħallas talli tkun qed tuża l-bini tal-qorti, trid tħallas usher u trid tħallas ukoll avukat għal kull seduta.  Terġa’ mbagħad jekk jitħarrek xhud tkun trid tħallas it-taħrika biex il-marixxall jibgħat it-taħrika lix-xhud.  Fil-fatt jekk it-taħrika tintbagħat bil-posta, għandek mill-inqas Lm3 ... 
IS-SUR RAY CASSAR:  U jekk imur il-marixxall?

ONOR. JUSTYNE CARUANA:  F’dak il-każ għandek Lm35, għax jien għadni naħdem bil-flus Maltin!  Bħalma qed taraw, dawn huma tip ta’ spejjeż li ma tistax tikkalkulahom fil-bidu.  U hawnhekk għadna ma semmejniex il-pika, bħalma kienu qed jgħidu s-Sinjuri li għandna magħna llum.  Għandek lil min jaf kif jevadi n-notifika, u biex tinnotifika bniedem .  Per eżempju, inti għandek proċedura li jekk ma tinnotifikax lil parti minnhom, il-liġi tagħtik rimedju; għandek il-pubblikazzjoni u l-avviż, però f’dawn il-każijiet hemm spejjeż eżorbitanti għax tkun trid tagħmel pubblikazzjoni fuq il-gazzetti lokali kollha, kemm dawk bl-Ingliż kif ukoll dawk bil-Malti, u tkun trid tibgħat lill-marixxall iwaħħallu l-karti mal-bibien tal-għassa tal-Pulizija u tal-kunsill lokali.  Għalhekk kif qed taraw, hawnhekk hawn ħafna spejjeż addizzjonali li ħafna drabi m’għandhomx għalfejn isiru, imma jsiru biss minħabba ċ-ċirkostanzi u għalhekk inti qatt ma tista’ tgħid kemm se tiġi tiswiek din is-separazzjoni.  Jien naqbel li f’każijiet bħal dawn wieħed ma jistax jagħmel budget qabel ma jibda l-proċess.  
ONOR. MICHAEL GONZI:  Jekk saret reviżjoni ta’ dawn il-prezzijiet, din meta saret?

ONOR. JUSTYNE CARUANA:  Jekk m’iniex sejra żball, din saret fl-aħħar leġislatura.

IS-SUR RAY CASSAR:  Onor. Cassar, l-iktar li qed jissemma dan il-punt huwa minħabba l-fatt li għalkemm tkun għadha kif spiċċat il-kawża tagħha, din il-povra omm tkun trid toqgħod tiftaħ rikors kull darba u għalhekk tilmenta li nofs il-manteniment li tkun qed tirċievi tkun qed tonfqu għar-rikorsi tal-qorti.

ONOR. JUSTYNE CARUANA:  Sur Cassar, jiena jkolli minn dawn it-tip ta’ każijiet, u biex niffranka l-ispejjeż taf x’nagħmel?  Nirrikorri għall-Pulizija għax ir-rapport tal-Pulizija ma jiswiehx flus lil dak li jkun.

IS-SUR RAY CASSAR:  Dan id-dokument diġa’ ssemma qabel, però ġieli l-puliziija lanqas biss taw kashom.
ONOR. JUSTYNE CARUANA:  Imma dik hija kwestjoni oħra.  Jekk pulizija ma jagħmilx xogħlu, inti għandek rimedju; tista’ tirrapportah.  Anke jekk inti tħoss li l-avukat ikun ħadlek iżżejjed flus, tista’ tirrapportah lill-Kummissjoni għall-Amministrazzjoni tal-Ġustizzja.  Jekk pulizija ma jkunx qed jaqdi dmiru inti tista’ tirrapportah saħansitra lill-Kummissarju tal-Pulizija.
IĊ-CHAIRMAN:  Imma dawn ir-rimedji jaħdmu, Onor. Caruana?

ONOR. JUSTYNE CARUANA:  Aħna għandna kultura ta’ biża’ fil-pajjiż, u allura dak li jkun ma jagħmilhiex.  

THE CHAIRMAN:  Imma kien hawn nies li għalkemm għamluha ta’ whistleblowers u ħadu l-passi neċessarji biex jieħdu dak li hu tagħhom, xorta waħda ġew miċħuda mid-dritt tagħhom?
ONOR. JUSTYNE CARUANA:  Sfortunatament il-kultura ta’ pajjiżna hi li għalkemm ingorru ħafna minn taħt, x’ħin niġu biex nagħmlu xi ħaġa fil-konkret aħna fuq dak li nkunu qed ingorru ma nagħmluhiex.  Jekk xi ħadd ma jagħmilx xogħlu għandu jkun responsabbli għan-nuqqasijiet tiegħu, però jekk ħadd ma jirrapportah, ta’ fuqu mhux se jkunu jafu b’dawn in-nuqqasijiet.

IS-SUR RAY CASSAR:  Fil-fatt kif għedna liċ-Chairman, għalina kien pass ‘il quddiem ħafna dak illi ġbarna l-problemi li qed jiltaqgħu magħhom l-persuni separati u qed inressquhom lill-Istat.  Għalija dan qisu milestone.

ONOR. ANTHONY ZAMMIT:  Il-parir tiegħi hu li nieħdu storja storja u nikkummentaw dwarha.

IĊ-CHAIRMAN:  Ippermettuli.  Għidu dak li għandkom tgħidu ħalli mbagħad inħalli f’idejn l-Onor. Justyne Caruana biex tagħmel il-kummenti tagħha u tiċċara xi punti għax hija l-avukata f’dan il-kumitat.  Iktar kummenti, jekk jogħġobkom?  L-Onor. Gonzi.

ONOR. MICHAEL GONZI:  Jien m’attendejtx għall-aħħar laqgħa li kellna, però li jinkwetani lili huwa li qisu hawnhekk m’hi qed tintwera fiduċja fl-ebda istituzzjoni.  Qed tgħidu li hemm bżonn ta’ iktar social workers, qed tgħidu li l-pulizija ma jaqdukomx u rigward l-avukati there’s a question mark ukoll.  Tistgħu tgħiduli x’inhi l-iktar ħaġa li qed tgħinkom u x’inhi l-iktar ħaġa li qed tkissirkom?
IĊ-CHAIRMAN:  L-Onor. Azzopardi.

ONOR. FREDERICK AZZOPARDI:  Nibda biex ngħid li l-proposti u l-każijiet li ssemmew huma każijiet konkreti li niltaqgħu magħhom fil-ħajja ta’ kuljum.  Issa jien kulma xtaqt nistaqsi huwa jekk qattx ressaqtu dawn l-ilmenti bħala grupp ta’ persuni separati fil-Moviment ta’ Kana quddiem l-entitajiet konċernati jew jekk hux qegħdin tressquhom għall-ewwel darba llum.
IĊ-CHAIRMAN:  L-Onor. Zammit.

ONOR. ANTHONY ZAMMIT:  Sur President, jien naħseb li jkun aħjar jekk nikkummentaw fuq kull każ partikolari li ssemma hawnhekk.  Per eżempju, lili xejn m’għoġobni r-raġunament tal-ewwel mara li għamlet il-proposta tagħha meta din qalet hekk:

“Minħabba f’hekk la jiena u lanqas binti ma jista’ jkollna ħajja soċjali, u jien flimkien ma’ binti ma nistax nippjana ħajti f’dik il-ġurnata li missierha jkollu jiġi għat-tifla.”

Skużi, imma proprju fil-ġurnata li suppost il-missier jara lil bintu trid li jkollha ħajja soċjali din il-mara?  Mela din il-mara ma tafx x’inhu s-sagrifiċċju?  Anke għal bintha stess.  Jekk il-missier ma ġiex għal bintu, allura l-omm għandha tinforma lill-Pulizija li ma ġiex għal bintu, imma b’daqshekk m’għandhiex toqgħod taħseb li tħassritilha l-ħajja soċjali tagħha.  Dak il-ħin li suppost mar missierha għaliha tista’ tqattgħu taqra xi ktieb ma’ bintha jew tgħallimha xi ħaġa, imma jien naħseb li aħjar hekk milli marret ma’ missierha u dan ma tax kasha.  Għalhekk jien iddarrast xi ftit anke bil-kumment li għaddiet l-omm.  Anke f’dak il-każ fejn il-mara qalet li ma tirċevix manteniment; la din ma tiħux manteniment sinjal li jew ħadet biżżejjed ...  

ONOR. JUSTYNE CARUANA:  Ma tistax tgħid, Onor. Zammit.

IĊ-CHAIRMAN:  Onor. Caruana, ħallih ikompli l-intervent tiegħu u mbagħad agħti spjegazzjoni wara.
ONOR. ANTHONY ZAMMIT:  … jew inkella sinjal li kellha tort la ma rebħitlux il-manteniment.  

ONOR. JUSTYNE CARUANA:  Dan kuntratt.

ONOR. ANTHONY ZAMMIT:  Imma f’kuntratt iż-żewġ partijiet ikunu jridu jaqblu jekk din għandhiex tieħu l-manteniment jew le.  Imbagħad din il-mara lmentat li m’hijiex se tieħu l-pensjoni tar-romol.  Issa hawnhekk jien ma nistax nifhem, għax ġieli smajt li għalkemm koppja tkun isseparat, għall-Istat tkun għadha miżżewġa.
IĊ-CHAIRMAN:  Ippermettuli daqsxejn.  Qabel ma tibda titkellem l-Onor. Justyne Caruana se nħalli f’idejn is-Sinjuri li ġew magħna llum biex jispjegaw x’intqal iżjed milli x’inkiteb, għax aħna diġa’ smajna lkoll x’inkiteb.  

IS-SUR LOUIS ELLUL:  Sur President, aħna tkellimna ħafna drabi dwar dawn il-proposti, u fil-fatt l-aħħar darba li tkellimna dwarhom tkellimnihom mal-Kummissarju tat-Tfal għax l-iktar li nitkellmu aħna huwa fuq it-tbatija fost it-tfal.  Frankament ir-risposti li ningħataw huma li hemm nuqqas ta’ riżorsi, li m’hemmx finanzi u li m’hemmx nies imħarrġa.  Naturalment kulħadd jissimpatizza magħna u jifhimna, jiġifieri matter of understanding hemm, però meta mbagħad dak li jkun jiġi biex jagħmel xi ħaġa jsib li m’għandux biex jaħdem.
IS-SUR RAY CASSAR:  Fil-fatt jekk tippermettuli rrid ngħid li f’waħda mil-laqgħat li kellna l-Onor. Justyne Caruana kienet ikkummentat li kulma hemm avukati tat-tfal  huma tnejn biss.

IS-SUR LOUIS ELLUL:  Issa avukat wieħed hemm għax l-oħra rriżenjat!
ONOR. JUSTYNE CARUANA:  U dawn m’għandhomx poteri għax meta nħatru ma ġietx emendata l-liġi biex tistabbilixxilhom id-dmirijiet tagħhom.
IS-SUR RAY CASSAR:  Għalhekk irid isir il-framework.

IS-SUR LOUIS ELLUL:  Issa ħalli nirrispondi fuq il-manteniment u fuq din il-logħba taż-żwieġ.  Is-separazzjoni ma xxoljikx miż-żwieġ, jiġifieri sakemm ma jkunx hemm annullament għall-Istat inti għadek miżżewweġ.  Fi kliem ieħor, skont il-liġi għalkemm l-Istat jagħraf li koppja ma tistax tgħix iktar flimkien u allura jagħti l-kunsens tiegħu biex jibdew jgħixu separatament, anke jekk ikunu qasmu l-beni, legalment din il-koppja tkun għadha miżżewġa.  Issa sfortunatament - u hawnhekk l-Onor. Justyne Caruana se tqarras wiċċha! - ċertu avukati jafu jilagħbu l-logħba ta’ kif wieħed jista’ jeħles milli jagħti ċertu manteniment u jeħles ukoll minn ċerti obbligi bil-konsegwenza li ħafna drabi l-mara tispiċċa biex titlef il-manteniment, anke biex tfittex tinqata’ l-kawża, għax tkun ġiet mhedda jew għax tkun qed tibża’ minn ħaġa jew oħra.  Hemm ħafna affarijiet li in the long run, iduru kontra dawn in-nisa, però iva, sakemm ma jkunx hemm annullament għall-Istat koppja separata xorta tkun għadha miżżewġa.
ONOR. JUSTYNE CARUANA:  Imma twaħħalx fl-avukati li …

IS-SUR LOUIS ELLUL:  Aħna qed nikkwotaw x’nisimgħu u m’aħna qed nirriferu għal ħadd personalment.

ONOR. JUSTYNE CARUANA:  Imma hawnhekk qed ninsew li aħna, bħala avukati, bil-Code of Ethics għandna ċertu obbligi, u qed nitkellmu bħallikieku l-Code of Ethics ma jeżistix, allavolja ovvjament dan m’huwiex il-każ.  Wara kollox il-każ huwa tal-klijent.  Jiena min jaf kemm tajt pariri lil nies biex jissaportu ftit ieħor ħalli nkomplu niġġieldu għad-drittijiet tagħhom, però huma ma jkunux iridu għax jgħiduli li xebgħu, li tkissru u li ma jifilħux iktar.  Imma dan li qed ngħid huwa veru jew le?

IS-SUR LOUIS ELLUL:  Fil-fatt ħafna m’humiex qed jagħtu kas li meta persuna tagħmel żmien tiela’ u nieżla l-Qorti titkisser mentalment, u infatti kull darba li dawn jitilgħu l-Qorti tarahom qishom nofshom storduti għax ma jkunux jifilħu aktar.  
IS-SUR RAY CASSAR:  Dan jiġri proprjament minħabba li l-framework ma jeżistix.

IS-SUR LOUIS ELLUL:  Għalkemm kulħadd huwa konxju tal-problemi li jkollna nħabbtu wiċċna magħhom aħna bħala persuni separati, ma nsibu għajnuna mill-ebda dipartiment biex tinbidel it-teknika tal-mod kif inhuma l-proċeduri fil-konfront tagħna.  Per eżempju, kif qalet l-Onor. Caruana, it-twaqqif t’avukat tat-tfal miet meta kien għadu fl-infanzja tiegħu.

IĊ-CHAIRMAN:  Jien għandi mistoqsija.  Waqt il-proċess kollu ta’ separazzjoni, dawk il-persuni li jkunu qegħdin jisseparaw lil min isibu ta’ appoġġ għalihom u mbagħad, min-naħa l-oħra, lil min isibu li jfixkilhom?

IS-SUR LOUIS ELLUL:  Ħafna drabi min ikun qed jissepara jsib appoġġ mill-grupp tagħna għax aħna diġa’ għaddejna minn dawk l-esperjenzi u allura dawn jgħidulna li n-know-how li jieħdu mingħandna kważi kważi lanqas jeħduh jekk iħallsu lill-aqwa avukat.  

IĊ-CHAIRMAN:  Imma fil-fehma tagħkom, matul il-proċess ta’ separazzjoni lil min issibu ta’ għajnuna u taqblu li għandu jieħu għaxar punti minn għaxra minħabba li intom issibuh ta’ għajnuna?  Hawnhekk nixtieq li tissemma entità u mhux persuni, bħal, per eżempju, l-Onor. Edwin Vassallo.
IS-SUR LOUIS ELLUL:  Se nitkellem mill-esperjenza tiegħi personali għax fil-każ tiegħi, din hi l-avukata tiegħi.

ONOR. JUSTYNE CARUANA:  Prosit!  U mela hekk! Għax aħna ngħixu din l-esperjenza magħkom.  Aħna ngħixu magħkom kull ħin u kull mument!
IS-SUR LOUIS ELLUL:  Imbagħad wara l-għajnuna tal-avukata, l-ikbar għajnuna li qed inħoss hija proprjament din li llum qiegħed hawnhekk quddiemkom, jiġifieri huwa intom li qed isservuni ta’ għajnuna bħalissa.

ONOR. MICHAEL GONZI:  Jien kelli każijiet fejn l-avukati jagħmlu ħsara wkoll, eh!  Għax jien kelli każijiet t’avukati li għamlu ħsarat kbar!
IĊ-CHAIRMAN:  Ma tistax tiġġeneralizza.  

ONOR. JUSTYNE CARUANA:  Ikollok minn kollox, bħal meta jkollok psychologist u sociologist li ma jagħmlux xogħohom sew.
IS-SUR LOUIS ELLUL:  Però aħna għalhekk qegħdin hawn illum.

ONOR. MICHAEL GONZI:  Jekk tistaqsi lill-psikjatri li jitilgħu jixhdu l-Qorti f’dawn il-każijiet, dawn jgħidulek li xi kultant l-avukati jissuġġerixxu ċerti affarijiet ukoll.

ONOR. JUSTYNE CARUANA:  Ikun hemm każijiet bħal dawk li qed issemmi, bħalma jkun hemm ukoll każijiet fejn il-partijiet jipprovaw jabbużaw mis-sistema billi jipprovaw jilagħbu bl-emozzjonijiet ta’ xulxin u japprofittaw ruħhom minn xulxin.  

IS-SUR LOUIS ELLUL:  Aħna għalhekk ġejna hawnhekk illum; biex inressqu dawn l-esperjenzi ħalli nkunu iktar konxji għall-ġenerazzjoni ta’ warajna.  Hemm ħafna tfal li qegħdin ibatu.  

IĊ-CHAIRMAN:  Onor. Caruana, ħalli nagħmillek mistoqsija b’mod sinċier.  Bħala avukat, inti tara ċans ta’ rimedju għal dawn il-proposti?
ONOR. JUSTYNE CARUANA:  Għal uħud minnhom iva u għal uħud minnhom le.  

ONOR. MICHAEL GONZI:  Jekk tħares lejn is-sistema kollha, kieku xi tbiddel, Onor. Caruana?

ONOR. JUSTYNE CARUANA:  L-ewwelnett kieku nirrivedi l-Kodiċi Ċivili kollu, u t-tieni nett nerġa’ nagħti ħarsa sew lejn is-support services għax bażikament is-support services huma fqar wisq.  Il-Qorti tal-Familja għandha tkun equipped b’kull riżors possibbli.  Huwa veru li llum il-bini tal-Qorti tal-Familja ta dehra ħafna aħjar lil din il-qorti, però l-bini biss mhux biżżejjed għax l-iktar importanti huma n-nies li jkollok ġo dak il-bini.  Ir-realtà hi li jeżisti strain fuq in-nies li jaħdmu hemmhekk.  Per eżempju, żewġ imħallfin jew tlieta żgur li m’humiex biżżejjed.  Anke l-ambjent li fih isiru seduti, that’s not the way, għax għiduli kif tistgħu, per eżempju, ikollkom raġel li jsawwat lil martu, u kull darba li jitilgħu l-Qorti din ikollha toqgħod tistenna flimkien ma’ wliedha fl-istess kuritur li jkun qed jistenna r-raġel tagħha?!  It’s not the way!
ONOR. MICHAEL GONZI:  L-iktar meta maż-żewġ partijiet ikun hemm il-familjari tagħhom li jkunu se jinstemgħu bħala xhieda!
ONOR. JUSTYNE CARUANA:  Huwa tajjeb li fil-Qorti tal-Familja jkollok il-Kriminal u ċ-Ċivil, però trid tattrezzahom tajjeb.  Huwa inutli li jkollna s-sistema tal-video conferencing meta inti m’għandekx imħallef li huwa trained dwar kif imur mat-tfal.  F’dawn il-każijiet għandu jkun hemm child psychologist li jassisti lill-imħallef dwar kif lit-tfal jista’ jagħmilhom komdi biżżejjed biex jistqarru dak li jkunu għaddejjin minnu mingħajr l-ebda biża’ ta’ manipulazzjoni min-naħa tal-ġenituri.  

IĊ-CHAIRMAN:  Bħall-avukat.
ONOR. JUSTYNE CARUANA:  L-avukat ma jistax ikollu dan ir-rwol, u se nispjegalek għalfejn.  Jista’ jkun li jiġu diskussi xi ideat dwar kif it-tfal jistgħu jħossuhom komdi li jitkellmu mal-avukat dwar dak li jkunu għaddejjin minnhom, però m’huwiex faċli li avukat jikseb il-fiduċja tat-tfal għax il-perċezzjoni tat-tfal lejn l-avukat huwa ta’ intruder li qed ifixkel lill-ġenituri tagħhom milli jkomplu jgħixu flimkien.
IĊ-CHAIRMAN:  Meta jien smajt lis-Sinjuri li stedinna hawnhekk jitkellmu, dawn qaluli li kemm-il darba kien hemm każijiet fejn kien hemm ċans li l-partijiet jirrimedjaw, u kienu l-avukati li tellfuhom għax ħeġġewhom u mbottawhom biex jibqgħu jilletikaw u jibqgħu għaddejjin bis-separazzjoni.  Mingħajr ma niġġeneralizzaw, x’tirrispondi dwar dan, Onor. Caruana?
ONOR. JUSTYNE CARUANA:  Jiena m’iniex qed neskludi li dawn l-affarijiet isiru, però ħafna drabi l-medjazzjoni ssir mingħajr l-avukati.

Teżisti wkoll problema rigward it-tip ta’ medjaturi li għandna.  Per eżempju, dan l-aħħar smajt li l-professjoni ta’ medjatur li qed jaħdem fil-Qorti tal-Familja f’Malta hija ta’ accountant.  Ovvjament dan ifisser li dan il-medjatur m’għandux in-know-how ta’ x’għandu jagħmel biex jieħu ħsieb psikoloġikament kif dak li jkun jista’ jkompli għaddej b’emozzjonijiet daqshekk kbar u qawwijin, u dan biex ma nsemmix ukoll li accountant m’għandux background legali.  Dawn jingħataw xi tip ta’ training, però dan it-training jikkonsisti biss f’numru ta’ sigħat, u żgur li ma jkollhomx in-know-how legali.  Fil-fatt xi kultant il-medjaturi jipproponu wkoll affarijiet li legalment ma jistgħux isiru, u għalhekk ovvjament hemmhekk ikun irid jidħol avukat.  Ġieli jkun hemm medjaturi li jissuġġerixxu wkoll il-manteniment li għandhom jieħdu n-nisa biex ma jitilfux id-dritt li jieħdu l-benefiċċju tal-assistenza soċjali, u dan minkejja li din hija xi ħaġa li ma tistax tagħmilha u hija illegali.

ONOR. MICHAEL GONZI:  Però ssir.

ONOR. JUSTYNE CARUANA:  Meta inti tagħmel xi ħaġa b’intenzjoni ħażina, tista’ anke twaqqa’ l-kuntratt.
IĊ-CHAIRMAN:  Ħalli niċċaraw ftit x’qegħdin ngħidu.  Aħna qed ngħidu li jekk persuna separata tkun qed tieħu l-manteniment mingħand żewġha, u żewġha jmut, minħabba li dan f’ħajtu kien jagħtiha l-manteniment, allura l-Istat għandu l-obbligu li jagħtiha l-pensjoni tar-romol.

ONOR. JUSTYNE CARUANA:  Għax ma tkunx irrinunzjat.

IĊ-CHAIRMAN:  Ippermettili, Onor. Caruana.  Mill-banda l-oħra jekk persuna separata bħalha ma jkollhiex l-għoti tal-manteniment fil-kuntratt ta’ separazzjoni, l-Istat ma jagħtihiex pensjoni tar-romol.

ONOR. JUSTYNE CARUANA:  Għax f’dak il-każ il-persuna tkun irrinunzjat għalih.  Dawn kienu emendi li saru riċentement.

IĊ-CHAIRMAN:  Jekk jogħġbok ħallini nispiċċa.  Il-persuni separati li rrinunzjaw għall-manteniment rawha xi ħaġa inġusta li meta jmutilhom żewġhom, huma ma jeħdux il-pensjoni tar-romol għax skont il-liġi, huma xorta baqgħu miżżewġin.  Għalhekk il-parir legali li ħadu mingħand l-avukati kien li anke jekk iż-żewġ partijiet ikunu ftehmu li uffiċjalment ma jkunx hemm manteniment, fil-kuntratt jiktbu mqar li qed jieħdu Lm5 bħala manteniment nominali biex jibqgħu eleġibbli għall-pensjoni tar-romol xorta waħda.  Ħalli ma jeħduhiex dik il-Lm5, imma l-aqwa li tkun miktuba fuq il-kuntratt għax ġaladarba r-raġel imut, b’hekk ikollhom dritt li jirrikorru u jikkwalifikaw għall-pensjoni tar-romol mingħand l-istat.  L-Onor. Caruana.

ONOR. JUSTYNE CARUANA:  Fil-liġi kienet saret emenda f’dan is-sens, u fil-fatt illum id-dipartiment jirraġuna li ġaladarba meta kien qed isir il-kuntratt ta’ separazzjoni inti kont komda biżżejjed li tirrinunzja għall-manteniment, allura sinjal li m’għandekx bżonnu.

L-istess ħaġa nista’ ngħid għall-pensjoni tal-età, għalkemm din jiena xejn ma naqbel magħha, u se nispjega għaliex.  Kif nafu, meta l-partijiet ikunu miżżewġin l-NI contribution titħallas mill-komunjoni tal-akkwisti, u ġaladarba din titħallas mill-komunjoni tal-akkwisti jien ma narax għalfejn m’għandux ikun hemm mekkaniżmu u emenda fil-liġi sabiex anke jekk m’hux f’każ ta’ separazzjoni imma f’każ normali, din tinqasam bin-nofs.  Sfortunatament bl-NI contribution, li nerġa’ ngħid titħallas mill-komunjoni tal-akkwisti, jekk il-mara ma tkunx ħadmet u jkun ħadem biss ir-raġel, huwa r-raġel li jieħu l-pensjoni.  Jekk jiġi nieqes ir-raġel, il-mara tieħu l-pensjoni tar-romol, però m’għandux ikun hekk għax il-bolla li jkun ħallas ir-raġel ikun ħallasha wkoll minn nofs il-flus tal-mara li jkunu tagħha permezz tal-komunjoni tal-akkwisti.  Din dejjem hija l-opinjoni personali tiegħi.

IS-SUR RAY CASSAR:  Imma, Onor. Caruana, jekk l-Istat jagħtix lil dak li jkun manteniment jew pensjoni prattikament ma tagħmilx daqshekk differenza għax fl-aħħar mill-aħħar l-Istat xorta jkun qed joħroġ il-flus, u hawnhekk aħna qed nitkellmu biss fuq differenza ta’ titlu.  Jekk mara separata m’għandhiex job u żewġha miet, allura huwa l-Istat li jrid jagħtiha l-flus.  Issa jekk l-Istat jagħtihiex manteniment jew inkella pensjoni, il-fatt jibqa’ li hu se jkollu jipprovdilha l-flus, jiġifieri d-differenza qiegħda biss fit-titlu.

IĊ-CHAIRMAN:  Jien naħseb li d-differenza m’hijiex qiegħda biss fit-titlu imma qiegħda wkoll fl-ammont ta’ flus li jieħdu.

IS-SUR RAY CASSAR:  Imma naħseb kulħadd jifhem li l-Istat ma jistax iħalli mara fit-triq bit-tfal bil-ġuħ.

IĊ-CHAIRMAN:  Għaliex ma tingħatax ir-relief?

IS-SUR RAY CASSAR:  Allura f’dak il-kas l-Istat mhux xorta flus ikun qed joħroġ?

IĊ-CHAIRMAN:  Ippermettuli ftit.  Id-differenza fl-ammont ta’ flus li jingħata bejn min jieħu l-pensjoni u min jieħu r-relief mhux dejjem hija ċuċata għax dan jiddependi kemm ir-raġel li miet ikun ħallas bolla.  Jekk dan ikun ħallas żewġ terzi u l-pensjoni tiegħu tkun għolja mhux ħażin, allura l-pensjoni tar-romol se tkun għolja wkoll.  Jekk ir-raġel kien businessman jew professjonist u allura jkun ħallas NI contribution tajba, id-differenza bejn l-ammont li jirċievi bħal pensjoni u bħala relief m’hijiex se tibqa’ żgħira.  Għalhekk għandna noqogħdu attenti meta nkunu qed nitkellmu.  Jien xorta waħda nibqa’ ntenni li kontra dak li qalet l-Onor. Caruana, din hija xi ħaġa li għandha tiġi emendata.

ONOR. JUSTYNE CARUANA:  Ara fil-każ tar-romol jeżisti mekkaniżmu legali ieħor għax waqt is-separazzjoni inti tirrinunzja għall-wirt ta’ min imut l-ewwel.  Anke jekk is-separazzjoni ma tkunx ingħatat bil-kuntratt u tkun ingħatat b’kawża, ġaladarba inti tirrinunzja għall-wirt ma tibqax tikkwalifika għall-pensjoni tar-romol jekk imut ir-raġel.

IS-SUR RAY CASSAR:  Imma hawnhekk ingħaqdu żewġ affarijiet li huma totalment differenti minn xulxin.

ONOR. ANTHONY ZAMMIT:  M’għandux x’jaqsam.  Meta inti tkun isseparajt, tkun qsamt il-beni.

ONOR. JUSTYNE CARUANA:  Le, mhux għax inti tkun qsamt il-beni imma għax fis-separazzjoni inti tirrinunzja għall-wirt.  Ara fil-każ tar-romol, jekk mara ma jkollhiex impjieg, ma tkunx taħdem, ma tkunx laħqet l-età pensjonabbli u jmutilha r-raġel, l-Istat jagħtiha l-pensjoni tar-romol.

IĊ-CHAIRMAN:  Ippermettuli nagħmel point of explanation għax hemm persuni separati li qed iħossuhom aggravati u li qegħdin iġarrbu inġustizzja.  Għalkemm hemm min aċċetta li jieħu l-manteniment mingħand ir-raġel u hemm min irrinunzja għal dan id-dritt, l-Istat lit-tnejn jirrikonoxxihom bħala separati u t-tnejn li huma għandhom kuntratt ta’ separazzjoni.  Jista’ jkun li l-politiku u d-dipartiment iħossu li ġaladarba dawn irrinunzjaw għall-manteniment, allura qishom irrinunzjaw għal kollox, imma ...  Ħalli naqra ittra ta’ persuna li bagħtet lid-Dipartiment tas-Sigurtà Soċjali:

“Miet l-ex-raġel tiegħi, għax jien isseparata minnu.  Fit-testment ħalla lili bħala l-amministratriċi tal-wirt tat-tifla għax it-tifla taħt it-18-il sena, u għax jien amministratriċi tal-wirt tat-tifla m’iniex nieħu relief minħabba li l-kapital tat-tifla qed jidher fuqi.”  

ONOR. JUSTYNE CARUANA:  Din hija xi ħaġa li ma tagħmilx sens!

IS-SUR RAY CASSAR:  Però din hi r-realtà; li hawn nies illi qed jitilfu l-manteniment.  

ONOR. JUSTYNE CARUANA:  F’dan il-każ hemm lok ta’ battalja legali.  Dawn għandhom dritt jappellaw, anke fil-Qorti tal-Appell.  Meta inti eżekutur amministratur, b’daqshekk ma jfissirx li inti writt il-proprjetà għax inti qiegħed biss tamministraha.  L-iktar li jista’ jkollu ġenitur huwa l-użufrutt legali fuq il-proprjetà tat-tfal, li jista’ jiġi kkwantifikat skont l-età.  Però dan għandu jiġi mid-dipartiment, lanqas għandek għalfejn toqgħod tappella.

IS-SUR RAY CASSAR:  Kulma għandek ċans tappella huwa xahar.

ONOR. JUSTYNE CARUANA:  Imma f’kull każ li jirrigwarda l-benefiċċji soċjali dejjem xahar ikollok ċans biex tappella.

IS-SUR RAY CASSAR:  Dan huwa każ li aħna, bħala grupp, qegħdin insegwuh, u bih se noħolqu preċedent.

IĊ-CHAIRMAN:  Ħalli nfakkar x’qegħdin nipprovaw nagħmlu.  Kif spjegajt fil-bidu, l-intenzjoni tagħna m’għandhiex tkun li noqogħdu nisimgħu u mbagħad wara li tispiċċa din il-laqgħa jintesa kollox, qisu m’għamilna xejn.  L-intenzjoni tiegħi hi li kif tispiċċa din il-laqgħa jien nerġa’ nirripeti dak li qed nisma’ fil-ħin tal-aġġornament biex b’hekk nuri li rridu namplifikaw il-problemi li smajna matul din il-laqgħa għall-ġid ta’ kulħadd u mhux dfinnihom hawnhekk u ma jinteressaniex minnhom.  Billi jien qiegħed fuq in-naħa tal-Gvern, dan ma jfissirx li jien se nistħi ngħid li għandna dawn il-problemi.  Jekk hemm bżonn, aħna lesti li nipproponu emendi fil-liġijiet tagħna jew tibdil fil-proċeduri tad-dipartimenti konċernati.  Għalhekk nistieden lin-nies biex kulmin irid jibgħatilna l-problemi li qed jesperjenza, anke permezz ta’ e-mail, ħalli mbagħad aħna nkunu nistgħu nimxu lejn il-pass tas-soluzzjoni.  Jien ma rridx li nkun qiegħed hawnhekk biex nisma’ biss u ma nirrimedjax.  Nistieden ukoll lill-Onor. Justyne Caruana biex fejn jidhrilha li jeżisti lok ta’ emenda fil-liġi, tgħidilna.

ONOR. JUSTYNE CARUANA:  Imma meta inti għandek applikazzjoni mad-dipartiment u d-dipartiment għandu l-formula tal-means test, din ma tkun tiffigura mkien fil-liġi.  Anke l-aħħar eżempju li nġab fejn għax persuna qed tamministra proprjetà mxew magħha daqs li kieku ħaditha hi, dak huwa difett burokratiku u mhux difett legali.  

IĊ-CHAIRMAN:  L-Onor. Zammit.

ONOR. ANTHONY ZAMMIT:  Nixtieq nagħti eżempju.  Ejjew nieħdu raġel li jiżżewweġ ta’ 20 sena, hu u l-mara jkollhom tlett itfal u ta’ 30 sena dan jissepara.  Imbagħad jibda jikkoabita ma’ mara oħra, dan isib il-kuntentizza ta’ ħajtu magħha, ikollu tlett itfal oħra minnha, jibnu familja u jqatta’ l-35 sena l-oħra ta’ ħajtu magħha.  Issa ġaladarba dan ir-raġel imut, f’dan il-każ liema mara se tieħu l-pensjoni tar-romol; l-ewwel waħda jew it-tieni waħda, li jkun għamel 35 sena magħha u li tkun tatu l-kuntentizza?  Imbagħad kif tiġi l-oħra tgħid li trid il-pensjoni tar-romol?!  Suffara nagħtihielha kieku jien!  Kull każ irid jiġi ttrattat b’mod differenti, u naħseb li xi daqsxejn loġika jrid ikun hemm.

IĊ-CHAIRMAN:  Le m’hemmx loġika fiha din.  Ġaladarba huwa kien miżżewweġ mal-ewwel mara li kellu, hija l-ewwel mara li kellu li għandha dritt tieħu l-pensjoni tar-romol.  

ONOR. ANTHONY ZAMMIT:  Jiġifieri l-ewwel mara tieħu l-pensjoni?

IĊ-CHAIRMAN:  Hekk hu.  

ONOR. ANTHONY ZAMMIT:  Mela iktar u iktar nafferma li hemm bżonn jiddaħħal id-divorzju f’pajjiżna!

IĊ-CHAIRMAN:  Le, anzi bid-divorzju se jkollok iktar problemi!  U jekk dan ir-raġel jiddivorzja erba’ darbiet imbagħad min se jeħodha l-pensjoni tar-romol?!  Bid-divorzju iktar se ddaħħal problemi!

ONOR. ANTHONY ZAMMIT:  Ma tarax!  Bid-divorzju ż-żwieġ ikun spiċċa u daqshekk!

IĊ-CHAIRMAN:  Allura skont inti jekk Ċikku żżewweġ lil Peppa, imbagħad iżżewweġ lil Maria, imbagħad iddivorzjaha u mar ma’ Karmena ...  

ONOR. MICHAEL GONZI:  Ħalli nagħti eżempju.  Ejjew ngħidu li raġel miżżewweġ issepara wara sena, imbagħad qabad ma’ mara oħra, għamel 30 sena magħha għax sab il-kuntentizza, din ma taħdimx u hu jaħdem, tah attakk tal-qalb u miet.  F’dak il-każ x’se jiġri?

IĊ-CHAIRMAN:  Minn aħbar li rċevejt jidher li fl-Ingilterra l-liġi tal-koabitazzjoni se tinbidel biex tirregola kemm persuna trid tkun ilha mal-persuna l-oħra biex ikollha ċerti drittijiet, bħal ngħidu aħna l-wirt jew il-pensjoni, jiġifieri biex indaħħlu emendi bħal dawn m’hemmx għalfejn indaħħlu d-divorzju fil-pajjiż.  Issa din hija xi ħaġa diskutibbli għax fl-Ingilterra stess hemm min qed jaħseb li dawn l-emendi iktar se joħolqu konfużjoni milli ordni, imma r-realtà hi li iktar ma jikber in-numru ta’ separazzjonijiet, iktar se niltaqgħu ma’ dawn it-tip ta’ problemi.

IS-SUR RAY CASSAR:  Sur President, ħafna drabi l-omm tiġġieled għall-pensjoni tar-romol mhux biex iddaħħalha fil-but hi imma biex uliedha li jkunu għadhom taħt l-età jkomplu jgħixu ħajja diċenti għax wara kollox dawn huma wliedu wkoll.  Ara jekk il-mara ma jkollhiex tfal ma jkollhiex daqshekk għalfejn tiġġieled għall-pensjoni.  Jiġifieri ħafna min-nisa separati jiġġieldu għall-pensjoni tar-romol meta żwieġhom imutu minħabba li jkun hemm it-tfal fin-nofs.  

ONOR. ANTHONY ZAMMIT:  Xi kultant ma nafx jekk hux għax ikun hemm it-tfal fin-nofs jew inkella minħabba finijiet oħra.

IS-SUR RAY CASSAR:  Teknikament l-Istat xorta qed joħroġhom il-flus, irrispettivament minn jekk din tiħux il-pensjoni jew le għax jekk le, huwa l-Istat li jrid jagħtiha l-għajnuna.

IĊ-CHAIRMAN:  Onor. Zammit, x’inhu d-dubju tiegħek?

ONOR. ANTHONY ZAMMIT:  Jien ma nafx jekk l-ommijiet ikunux qed jiġġieldu għall-ġid tat-tfal jew inkella għall-beni tal-omm innifisha?  Anke meta t-tfal ikunu jridu jkomplu l-Università, jien inħoss li l-missier huwa obbligat li jara li jipprovdi dak kollu neċessarju biex it-tfal ikunu jistgħu jkomplu jistudjaw u mhux jaqtgħu lura, imsieken.

IĊ-CHAIRMAN:  Fil-fatt jien smajt lil din il-persuna tirrakkonta l-esperjenza tagħha, u bħalha hawn ukoll oħrajn.  Din hija persuna miżżewġa u r-raġel tagħha għandu negozju, jiġifieri għandu introjtu tajjeb.  Sfortunatament ir-raġel daħal f’relazzjoni ma’ mara oħra li għandha t-tfal u llum qiegħed mal-partner il-ġdida tiegħu.  It-tfal tiegħu nsiehom, u għalhekk issa din l-omm qed tħoss li hija xi ħaġa inġusta ħafna li biex bintha, li għalqet it-18-il sena u li bdiet l-Università, titlob lil missierha l-manteniment trid tagħmel rikors il-qorti, iktar u iktar meta dan il-manteniment jista’ jingħatalha u jista’ wkoll ma jingħatalhiex.  Minn mindu missierha daħal f’relazzjoni ma’ persuna oħra dan waqaf jaqdi l-obbligi tiegħu ta’ missier, u għalhekk jien nistaqsi:  Wasal iż-żmien li minkejja li l-ulied jagħlqu t-18-il sena, jekk kemm-il darba jiddeċiedu li jkomplu jistudjaw il-missier jibqa’ obbligat li jmantni lil uliedu?  Bħalma għedna fl-ewwel laqgħa li kellna, wara li jisseparaw ħafna koppji jispiċċaw jiffaċċjaw l-isfida tal-faqar relattiv għax filwaqt li meta jkunu miżżewġin iż-żewġ partijiet jieħdu l-loans biex jibnu l-familja u n-negozju tagħhom, meta żwieġ jitkisser u r-raġel ikun mar ma’ mara oħra jew vice versa, min ikun se jibqa’ jieħu ħsieb il-familja jispiċċa m’għandu dritt għal xejn minn dak li jkunu ffirmaw għalih it-tnejn flimkien bil-konsegwenza li dan tal-aħħar jispiċċa jrid jgħajjex lill-familja tiegħu mir-relief tal-gvern.  (Interruzzjonijiet)  Jien qed infakkar x’kienet l-esperjenza ta’ din il-persuna partikolari.  Qed nipprova niftakar x’kienet qalet dik il-mara li rrakkontat din l-esperjenza, u jekk iridu ż-żewġ sinjuri li ġibna hawnhekk jistgħu jikkoreġuni.  Illum il-ġurnata din il-mara tinsab f’sitwazzjoni fejn trid tgħix u tgħajjex lill-familja tagħha bir-relief u bil-manteniment li l-missier jagħtiha għat-tfal, u jekk meta t-tfal jagħlqu t-18-il sena jieqaf milli jkompli jmantnihom l-ulied ikunu jridu jiftħu rikors u jirbħuh biex il-missier ikompli jgħin lil uliedu.  F’din il-konfużjoni kollha rridu naraw kif insibu ftit serenità għal dik l-omm jew għal dak il-missier, skont kif ikun il-każ.  Safejn naf jien hekk kien il-każ li kienet irrakkontat dik il-mara, u jekk ma kontx eżatt nitlobkom tikkoreġuni.  

L-Onor. Justyne Caruana.

ONOR. JUSTYNE CARUANA:  Sur President, il-Kodiċi Ċivili jgħid li l-manteniment bejn l-axxendenti u d-dixxendenti, jiġifieri l-ġenituri u t-tfal, huwa reċiproku, u jekk l-axxendenti, jiġifieri l-ġenituri, ma jkollhomx mezzi biex jgħixu jistgħu anke jirrikorru għall-għajnuna tat-tfal.  Hija regola ġenerali li jekk xi ħadd minn tal-familja tiegħek m’għandux biex jgħix, huwa jista’ jirrikorri għal min hu l-eqreb fid-demm, jiġifieri għall-axxendenti u d-dixxendenti.

Issa fejn jidħol il-manteniment irridu nagħmlu distinzjoni bejn kuntratt ta’ separazzjoni u bejn każ li jiġi maqtugħ b’sentenza.  Jekk il-manteniment jiġi ffissat bi ftehim, ovvjament isiru n-negozjati bejn il-partijiet u jekk mill-banda l-oħra jiġi ffissat b’sentenza mbagħad il-Qorti tidħol fl-introjtu ta’ dak li jkun.  Issa hemm modi ta’ kif dak li jkun jaħbi l-introjtu tiegħu.  Per eżempju, hemm ħafna każijiet fejn ir-raġel ma jiddikjarax dak kollu li għandu, jieqaf jaħdem u jintefa’ bir-relief biex ovvjament lil dak li jkun jagħtih l-impressjoni li m’għandux daqshekk income.  Madanakollu f’dan il-każ dan jista’ jintalab x’introjtu kellu matul, per eżempju, l-aħħar ħames snin għax inti tista’ taħbi l-introjtu ta’ sena minn meta jibda l-proċess imma ma tistax taħbi l-introjtu li kellek matul il-ħames snin ta’ qabel.  Għalhekk dak huwa kriterju legali li wieħed jista’ jidħol fih meta jiġi biex jistabilixxi l-manteniment.  Fil-fatt meta nħarrek lix-xhieda jiena nipprova li kemm jista’ jkun it-taħrikiet ma nagħmilhomx għal dik is-sena partikolari imma anke sa minn meta żżewġu ħalli b’hekk inkun nista’ nistabilixxi pattern.  

Apparti minn hekk fil-kuntratt ta’ separazzjoni tista’ tagħmel klawsola li tgħid illi l-manteniment huwa so much fix-xahar għat-tfal u għall-mara jew għat-tfal u għar-raġel - għax jista’ jkun li jkun ir-raġel li jagħmel talba għall-manteniment, għalkemm fil-maġġoranza kbira tal-każi, dawn ikunu nisa – u mbagħad tagħmel klawsola oħra dwar is-saħħa u l-edukazzjoni li tkun separata mill-manteniment.  Normalment jiena nħobb nispjega lill-partijiet li l-edukazzjoni tat-tfal mhux neċessarjament tasal sal-Form V għax it-tfal jistgħu jiddeċiedu li jmorru s-Sixth Form, imorru l-Università, iġibu l-Masters, eċċ. eċċ.  Għalhekk f’dan il-każ wieħed ikun irid jagħmel klawsola fejn jgħid li l-obbligu tal-ħlas ta’ nofs l-ispejjeż tal-edukazzjoni għandhom jibqgħu għaddejjin sakemm it-tifel jew it-tifla jkomplu jistudjaw jew sakemm jimpjegaw ruħhom fulltime, liema waħda tavverra ruħha l-ewwel.  Dik hija standard clause li kemm jista’ jkun aħna qed nipprovaw nintroduċuha.  L-obbligu legali tal-manteniment huwa sa 18-il sena, u għalhekk hawn jiena nissuġġerixxi li l-liġi tiġi emendata għax billi l-ulied jagħlqu 18-il sena, dan ma jfissirx li huma qed jaħdmu.  Jekk dawn iż-żgħażagħ ikomplu l-istudji tagħhom mhux se jaħdmu żgur, u biex tistudja trid il-finanzi.  

IS-SUR RAY CASSAR:  Fil-fatt dawn l-ulied ikunu ta’ piż meta jkunu qegħdin jgħixu taħt l-istess saqaf tal-omm jew tal-missier li m’għandux introjtu.

ONOR. JUSTYNE CARUANA:  Issa tista’ ssir emenda fil-liġi biex dawn it-tip ta’ każijiet ikunu regolati minn qabel ma tinfetaħ il-kawża u minn qabel ma jibdew in-negozjati bejn il-missier u l-omm li jkunu se jisseparaw.  Fil-preżent il-liġi tgħid li jekk għalkemm l-ulied ikunu għalqu t-18-il sena jkunu għadhom għaddejjin bl-iskola, jiġifieri mhux talli ma jkollhomx impjieg imma talli jkollhom ċerti spejjeż, huma jistgħu jfittxu lil missierhom  permezz ta’ kawża.  

IĊ-CHAIRMAN:  B’rikors li jiftaħ kawża.

ONOR. JUSTYNE CARUANA:  Imma d-dritt jeżisti.  Issa li jonqos huwa li ssir emenda biex dan id-dritt jiġi ssimplifikat għax din m’hijiex xi ħaġa li tista’ ssir awtomatikament.

IS-SUR LOUIS ELLUL:  Huwa veru li dan id-dritt jeżisti fil-liġi, però ħafna drabi min jipprova jattwa dak li hemm fil-liġi tant jibdew jinqalgħu komplikazzjonijiet li jaqta’ qalbu.

ONOR. JUSTYNE CARUANA:  Għalhekk hemm bżonn li l-Qorti tal-Familja tkun struttura li inti tista’ tirrikorri lejha anytime for any problem.  Per eżempju, il-Qorti tal-Familja għaliex m’għandux ikollha uffiċċju fejn wieħed jista’ jmur u jispjegawlu d-drittijiet tiegħu?  Forsi wieħed jista’ jgħidli li għal dan wieħed jista’ jirrikorri għand l-avukat tiegħu, però wieħed jista’ ma jkollux mezzi biex imur għand avukat jew inkella qabel ma tmur għand l-avukat tiegħek tkun trid tieħu parir ġeneriku.  Huwa veru li l-aġenzija Appoġġ toffri dawn it-tip ta’ servizzi, però biex imissek trid tagħmel wegħda.  Anke rigward il-manteniment, ma jfissirx li għax fil-kuntratt ta’ separazzjoni inti għandek ammont stabilit bħala manteniment, dan ifisser li jrid jibqa’ bilfors kif inhu.  Dan bħal fil-każ tal-aċċess; iċ-ċirkostanzi jvarjaw, u f’dak il-każ tista’ tagħmel rikors biex tibdel xi ħaġa mill-manteniment stabilit jew inkella mid-dritt tal-aċċess.

Ovvjament meta mbagħad wieħed ikun qed jara li m’huwiex qed jingħata biżżejjed flus għall-manteniment, dik hija kwestjoni oħra li rridu naħdmu iktar fuqha, u fil-fatt hawnhekk hawn xi suġġerimenti imma ma nafx jekk hux aħjar li nidħol fihom issa jew iktar tard.

IĊ-CHAIRMAN:  Jekk jogħġbok tista’ tressaq dawn is-suġġerimenti issa.

ONOR. JUSTYNE CARUANA:  Per eżempju, jekk il-kuntratt tal-manteniment ikun qed jinkiser ripetutament inti ma jkollokx ammont fiss u allura ma tkunx tista’ tirrikorri għal ċerti proċeduri legali għax kull xahar dan l-ammont se jiżdied.  Għalhekk għandek ir-rimedju tal-kwerela fejn tagħmel rapport lill-Pulizija u jekk missier uliedek jibqa’ ma jagħtikx il-manteniment, jispiċċa l-ħabs.  Naturalment għalkemm huwa deterrent, billi inti tibgħat persuna l-ħabs dan ma jfissirx li se ġġiegħel lil dak li jkun iħallas il-manteniment, u allura f’dak il-każ tkun trid tieħu proċeduri legali.  Tista’ jew tirrikorri għall-ittra uffiċjali tal-giljottina fejn tagħmel waħda kull tant żmien, tiġborhom u jekk ma jirrispondix ikollok titolu eżekuttiv, jiġifieri qisu jkollok sentenza, però ħafna drabi r-raġel jirrispondi billi lill-ex-martu jagħmlilha din id-dikjarazzjoni sempliċi:  Isma’, jien m’għandi nagħtik xejn.  Ovvjament dan ma jkun veru xejn, u għalhekk il-pass li jkun imiss għal din il-mara jkun li tiftaħ kawża.  Issa meta qed nitkellmu fuq talbiet kbar jew tista’ tħalli dawn l-ittri uffiċjali tal-giljottina jakkumulaw biex tiftaħ kawża waħda jew inkella tista’ tiftaħ kawżi tat-talbiet iż-żgħar fejn l-ispejjeż huma inqas u l-proċess isir iktar b’mod mgħaġġel.  L-iżvantaġġ li għandu min jieħu din id-deċiżjoni tal-aħħar hija li jrid joqgħod ġej u sejjer quddiem it-tribunal.  

Għalhekk jien naħseb illi jrid isir huwa iktar infurzar biex jekk ikun hemm ksur ta’ kuntratt fil-kawżi tal-manteniment jiġu iktar simplifikati u dak li jkun ma jkollux għalfejn joqgħod jiftaħ kawża kull darba.

IS-SUR RAY CASSAR:  Fil-fatt għandna membri li għandhom in-next six months telgħin u neżlin il-Qorti proprju minħabba li għad għandhom jieħdu manteniment b’lura.

ONOR. JUSTYNE CARUANA:  Jiena nissuġġerixxi wkoll li f’każ li raġel jonqos milli jagħti l-manteniment, il-Qorti Kriminali jkollha l-fakultà li minbarra l-ħabs tordna l-ħlas tal-manteniment.

IS-SUR RAY CASSAR:  Ħafna drabi dawn lanqas il-karozza li jsuqu ma tkun tagħhom għax, per eżempju, tkun reġistrata fuq oħthom.

ONOR. JUSTYNE CARUANA:  Imma almenu jekk ma jkollokx għalfejn tiftaħ kawża ċivili oħra se tkun iffrankajt iż-żmien u l-flus.  Il-liġi għandha tikkonċedi lill-Qorti Kriminali li minbarra li jeħel il-piena, dan iħallas.

ONOR. MICHAEL GONZI:  Jekk hu jgħid li m’għandux dħul, din il-problema mhux se ssoviha.

ONOR. JUSTYNE CARUANA:  Imma almenu jkollu kundanna għax ikollu sentenza li tkun qed tordnalu jħallas il-manteniment.  Li qed jiġri fil-kawżi tal-Kriminal hu li jkollok lil min hu kuntent imur il-ħabs, imbasta ma jħallasx manteniment.  Biex forsi jitħallas il-manteniment trid tiftaħ proċeduri ċivili, però at the end of the day se jkollok l-istess riżultat għax dan xorta jista’ jgħidlek li m’għandu xejn.  Għalhekk almenu jekk apparti l-piena, il-Qorti Kriminal jkollha l-fakultà li tordna l-ħlas ... 

ONOR. MICHAEL GONZI:  U jekk dak li jkun obbligat li jagħti l-manteniment jgħidlek li m’għandux flus biex iħallas?

ONOR. JUSTYNE CARUANA:  Imma jekk tiftaħlu kawża ċivili mhux xorta jista’ jgħidlek hekk?  Almenu jkollok sentenza f’idejk mingħajr ma toqgħod tiftaħ il-proċeduri ċivili ...  

ONOR. MICHAEL GONZI:  Biċċa karta.

ONOR. JUSTYNE CARUANA:  Imma jekk tiftaħ kawża ċivili mhux l-istess ħaġa se jkollok; biċċa karta?  Almenu b’hekk tiffranka l-flus u l-ħin.

ONOR. MICHAEL GONZI:  Imma l-ulied xorta m’huma se jieħdu xejn.

ONOR. JUSTYNE CARUANA:  Imma dan kemm se jdum dieħel u ħiereġ il-ħabs?!  Almenu sakemm ir-raġel ikun il-ħabs, il-mara tkun intitolata għaż-żieda fl-assistenza soċjali.

IĊ-CHAIRMAN:  Jiġifieri din xorta se teħodhom minn banda oħra!

ONOR. JUSTYNE CARUANA:  Imma allura x’tagħmel?  Toqgħod b’xejn?!   Almenu b’hekk tkun qed tiffranka l-ispejjeż u l-ħin.  L-idea tiegħi hi li jsir suġġeriment sabiex il-poteri tal-Qorti Kriminali jiġu estiżi.

IĊ-CHAIRMAN:  Onor. Caruana, ħalli nagħmillek mistoqsija, però għandek kull dritt tirrifjuta li tweġibha.  Fi presentation li saret hawnhekk matul il-ġimgħa li għaddiet mis-Sur Martin Scicluna meta kien qed jitkellem favur id-divorzju, huwa qal li jekk aħna nipproponu li fil-pajjiż ikun hawn no fault divorce inkunu qed innaqqsu mit-trawma li jgħaddu minnha l-persuni separati kif ukoll it-tfal.

ONOR. JUSTYNE CARUANA:  Ma tistax għax il-mibegħda li jkollhom bejniethom il-partijiet jiżvogawha f’dawn il-proċeduri u fit-tfal.  Mela aħna ma jkollniex divorzji minn barra?  Jekk iġibu d-divorzju minn barra xorta jkunu ddivorzjati, imma bil-mibegħda li jkollhom għal xulxin ikunu jridu jaraw kif se jivvendikaw ruħhom minn xulxin.  Jistgħu mhux ikollhom partners għax l-istess jagħmlu!

IĊ-CHAIRMAN:  Jiġifieri teknikament jekk għall-argument ikollna no fault divorce xorta waħda ma jkollniex proċedura faċli.

ONOR. JUSTYNE CARUANA:  U le!  F’Għawdex ġieli kellna proċeduri fejn biex jipprova jikkalma l-affarijiet il-maġistrat jagħtihom il-parir li jinsew ta’ min hu t-tort għat-tkissir taż-żwieġ tagħhom u jikkonċentraw fuq l-iktar affarijiet essenzjali, bħalma huma t-tfal, u mbagħad naraw kif jistgħu jsolvu l-problemi ta’ bejniethom wara, imma dawn xorta waħda jaqilgħu l-problemi.  Għaliex?  Għax kulħadd jibda jara kif ifettaq u jsib ix-xagħra fl-għaġina.  Min jgħid li t-tifla ma tridx tarah għax ommha mlietha kontrih, min jilmenta li l-manteniment ma wasallux fil-ħin, min jgħid li m’huwiex qed jagħti l-manteniment għax il-parti l-oħra qalet lit-tifla hekk, hekk u hekk, ...  Jien għalhekk għedt li hemm bżonn illi kull każ ta’ separazzjoni jkollu back-up support services; biex jekk jinqalgħu dawn it-tip ta’ problemi you hit them at the bulge.

IĊ-CHAIRMAN:  Ħalli nagħmel mistoqsija oħra.  Kienet saret proposta biex isir tip ta’ framework fejn il-Qorti tal-Familja tant tkun equipped - għall-kuntrarju tal-lum - li tkun kapaċi tibqa’ tevalwa kif ikun qed jiżviluppa l-proċess tas-separazzjoni, mill-bogħod jew mill-qrib.  Jien nixtieq li meta nressqu l-proposti rigward il-Qorti tal-Familja, il-prijorità dejjem tkun li matul il-proċeduri tas-separazzjoni kollha, it-tfal jgħaddu mill-inqas trawma possibbli.  Filwaqt li aħna għandna nibqgħu nassiguraw li l-Qorti tal-Familja sservi ta’ mekkaniżmu biex tinstab il-ġustizzja bejn l-omm u l-missier, ma’ din il-prijorità daqstant ieħor għandha tingħata prijorità li t-tfal jgħaddu mill-inqas trawma possibbli matul il-proċess ta’ separazzjoni.  Almenu l-family therapists li kienu preżenti hawnhekk dejjem hekk qalulna.

Onor. Caruana, inti taħseb li huwa possibbli li l-Qorti tal-Familja tibqa’ tevalwa x’ikun qed jiġri minn dawk il-familji li jkunu għaddew mill-proċess ta’ separazzjoni u humiex qegħdin ikomplu jagħtu kura lil uliedhom?  Tista’ l-Qorti tal-Familja tkun obbligata tibqa’ ssegwi lil dawn il-familji bħalma jagħmel id-dipartiment tal-outpatients fl-isptar?  Ovvjament f’dan il-każ il-Qorti tal-Familja m’hijiex se tibgħat għal dawn il-koppji imma se tara hi kif se ssegwi lil dawn il-familji biex twassal il-messaġġ li iva, l-Istat jimpurtah li l-interessi ta’ dawn it-tfal jitħarsu, u biex inġib eżempju, il-ġenituri ma jġellduhomx mal-omm jew mal-missier.  Bħala avukata x’tikkummenta fuq din il-proposta, Onor. Caruana?

ONOR. JUSTYNE CARUANA:  Idealment isir dak li qed tissuġġerixxi inti, Sur President, però li tista’ tagħmel huwa li waqt is-sentenza jiġi inkorporat dettall li jgħid illi l-każ għandu jibqa’ jiġi segwit.  F’Għawdex aħna nużaw ħafna lid-Dipartiment għall-Ħarsien tal-Familja f’dan ir-rigward billi ngħidu - din hija xi ħaġa li f’Malta ma tantx issir - li l-każ għandu jiġi segwit mid-Dipartiment għall-Ħarsien tal-Familja permezz tas-social workers, li mbagħad xogħolhom ikun li jirrapportaw lill-Qorti xi progress ikun sar, speċjalment meta jkun hemm piki fuq it-tfal, liema piki jkunu ta’ detriment għalihom.  Kull tant żmien is-social worker tista’ tiġi obbligata li tirrapporta lill-Qorti dwar dak kollu li jkun qed isir.  Dawn l-affarijiet jistgħu jsiru, mela le, però mhux għal kull każ.  Nistgħu nipprovdu dan ir-rimedju f’każ li jinqalgħu xi problemi waqt il-proċess ta’ separazzjoni.

IĊ-CHAIRMAN:  Onor. Caruana, tista’ tispjega iktar għaliex mhux kull każ jimmerita li jkun hemm dan it-tip ta’ servizz?

IS-SUR RAY CASSAR:  Għax mhux f’kull separazzjoni jkun hemm il-problemi.

ONOR. JUSTYNE CARUANA:  Għax din tista’ tagħmilha bħala abbuż.   

IĊ-CHAIRMAN:  Kollox sew, naqbel miegħek, imma l-an overseeing factor għandu jkun qiegħed hemmhekk.

ONOR. JUSTYNE CARUANA:  Normalment dan jiġri meta waqt il-kawża jkunu ħarġu ċerti fatturi li ma jkunux normali għal kawżi oħrajn, bħal per eżempju, meta jkun hemm abbuż sesswali jew psikoloġiku fuq it-tfal jew inkella jkun hemm xi vizzji fil-familja biex b’hekk tilqa’ għall-impatt li jista’ jkun hemm.  Però mhux kull każ huwa hekk, u Allaħares kull każ huwa hekk.  Jien still naqbel li għandha teżisti din il-possibbiltà biex jekk f’xi każ partikolari jinqala’ xi ħaġa, wieħed jirrikorri għal dan is-set-up.  Għalhekk huwa importanti li s-set-up ikun ikkoordinat mal-Qorti, però ma rridux ninsew li ġaladarba l-Qorti tkun tat is-sentenza, dak huwa ġudikat, sakemm ovvjament ma jkunx hemm affarijiet li għandhom x’jaqsmu ma’ manteniment jew aċċess tat-tfal għax peress li f’każijiet bħal dawn li qed insemmi ċ-ċirkostanzi jinbidlu, wieħed jista’ jmur il-Qorti u jinbidel il-ġudikat.  Issa hawn ta’ min jgħid li ġudikat jista’ jkun kemm prim’istanza jew inkella wara li jsir appell jew ritrattazzjoni.  Għalhekk hemmhekk irridu noqogħdu attenti safejn tippermetti l-liġi. 

IĊ-CHAIRMAN:  Onor. Caruana, ippermettili nfakkrek ftit minn fejn tlaqt jien meta bdejt naħseb fuq dan il-konċett.  Ejjew immorru lura għall-ewwel rapport, li jitkellem dwar dawk li jistgħu jgħaddu minn esperjenza ta’ faqar relattiv.  Wara li tkellimna m’Angela Abela aħna konna ħriġna bil-proposta li l-Istat, permezz tal-aġenzija “Appoġġ”, ikun iktar proattiv biex jipprova jara min qiegħed fir-riskju li jaqa’ f’faqar relattiv u mhux joqgħod jistenna li jiġi jirrapportalu dan ħaddieħor.  Għaliex?  Għax aħna konna ddiskutejna l-fatt li min jgħix f’riskju ta’ faqar relattiv mhux bilfors tidentifikah b’għajnejk għax huwa jista’ jkun qed jaħbi dawn il-problemi.  Bħalma għedt dakinhar, l-importanti hu li jkun hemm min jibqa’ jsegwi dawn il-każijiet, speċjalment dawk li jkun jimmeritahom iktar osservanza, li ma jmurx dak il-ġenitur li jkun qed jieħu ħsieb it-tfal jaqa’ f’riskju ta’ faqar relattiv u ħadd ma jkun jaf bih.  L-Istat irid jassigura li l-interessi tat-tfal ikunu qed jiġu ssalvagwardjati verament.

ONOR. MICHAEL GONZI:  Imma għandna biżżejjed riżorsi biex nagħmlu dan?

  IĊ-CHAIRMAN:  Issa naraw teknikament x’jista’ jsir.

ONOR. JUSTYNE CARUANA:  Imma, Sur President, persuna tista’ taqa’ f’riskju ta’ faqar relattiv jekk kemm-il darba ma jiġix onorat il-kuntratt.  Sakemm jibda jopera l-kuntratt wara s-separazzjoni m’aħniex se nkunu nafu jekk il-kuntratt huwiex se jiġi onorat jew le, u għalhekk għandna noqogħdu ftit kawti għax irridu niddistingwu bejn każ u ieħor.  Matul il-proċeduri diġa’ jkollok indikazzjonijiet dwar jekk humiex se jinqalgħu problemi jew le għax fil-bidu tal-proċeduri l-imħallef jew il-maġistrat jagħti pendente lite ammont ta’ manteniment, u għalhekk jekk tara li se jkollok il-problemi inti se tilqa’ għalihom.

IĊ-CHAIRMAN:  Imma ejjew ngħidu li fil-bidu r-raġel kien qed jagħti l-manteniment u jagħmel kollox skont il-kuntratt, imma mbagħad iltaqa’ ma’ ħaddieħor u ma baqax jonora dak il-kuntratt.  Huwa veru li l-mara tista’ tiftaħlu rikors, imma li kieku nkunu proattivi biżżejjed biex f’dawn il-każijiet nindunaw jekk xi ħadd ma jkunx qed jottempora lilu nnifsu mal-kuntratt tas-separazzjoni, dik il-familja tkun tista’ titpoġġa taħt l-attenzjoni mal-ewwel biex it-tfal ma jispiċċawx ibatu iktar milli suppost ikunu qegħdin ibatu.  Qed tifhem l-intenzjoni li għaliha qed ngħid li għandna nkunu proattivi?  

ONOR. JUSTYNE CARUANA:  Imma tista’ tgħidli kif social worker tista’ ġġiegħel parti tonora l-obbligi legali tagħha?

IĊ-CHAIRMAN:  Hawnhekk qed naqbel miegħek, però jien m’iniex qed naħseb minn dak il-lat.  Jien qed naħseb fiċ-ċirkostanza li l-Qorti tal-Familja jkollha set-up differenti minn dik tal-lum.  Fil-fatt kien qed jiġi maħsub li fil-Qorti tal-Familja ma jibqax l-imħallef biss li jippresjedi imma bħalma jiġri anke barra minn Malta ...

ONOR. JUSTYNE CARUANA:  Fil-każijiet tal-proprjetà hekk jiġri wkoll għax, per eżempju, fil-Bord tal-Kera, ikun hemm il-panel tal-periti li jassisti lill-maġistrat.  Però inti qed tirriferi għal waqt il-proċess.

IĊ-CHAIRMAN:  Immaġina li l-Qorti tal-Familja tagħna nwaqqfuha bl-istess mod li nsibu fil-pajjiżi Nordiċi, fejn inti jkollok panel.  Darba smajt lecturer tgħid li għalkemm m’hijiex avukat u hija lajka, tassisti fil-proċess ta’ separazzjoni.  

ONOR. JUSTYNE CARUANA:  Imma biex tasal f’ġudikat.  

IĊ-CHAIRMAN:  Iva, iva.  Issa immaġina li l-Qorti tal-Familja ta’ pajjiżna tkun obbligata legalment li tħares l-interessi tat-tfal.  F’dak il-każ inkunu rridu nsegwu lil dik l-omm jew lil dak il-missier li jkun qed jieħu ħsieb lil ħaddieħor.

ONOR. JUSTYNE CARUANA:  Allura kieku din jiena nagħmilha mod ieħor.

IĊ-CHAIRMAN:  Prosit, għidilna.

ONOR. JUSTYNE CARUANA:  Minflok ma l-Qorti tal-Familja ssegwi lill-omm jew lill-missier, issegwi lit-tfal permezz tar-rwol tal-avukat tat-tfal biex tara jekk l-omm u l-missier humiex qegħdin jaderixxu għall-obbligi tagħhom.

IĊ-CHAIRMAN:  Anke wara l-proċeduri?

ONOR. JUSTYNE CARUANA:  Iva, anke wara l-proċeduri għax inti tista’ titlob li jinħatar avukat tat-tfal biex isegwi l-well-being tat-tfal.  Il-problema hija dwar l-avukat tat-tfal għax bħalissa avukat tat-tfal wieħed biss għandna.

IĊ-CHAIRMAN:  Imma għalissa dik insieha u immaġina li jkollok 100 avukat tat-tfal!

ONOR. JUSTYNE CARUANA:  Imma dik irridu naħsbu għaliha wkoll għax huwa veru li waqqafna l-avukat tat-tfal, imma m’għednilux xi jrid jagħmel bil-konsegwenza li filwaqt li għollejna l-aspettattivi tan-nies, it fired back.  

IĊ-CHAIRMAN:  Imma inti, bħala avukata, għalfejn qed titfa’ r-responsabbiltà fuq l-avukata tat-tfal u ma jkunux, per eżempju, is-social workers tal-Appoġġ li from time to time they oversee x’inhu jiġri lit-tfal ħalli dawn ma jispiċċawx vittmi?  Li qed nipproponu aħna huwa li tinbidel is-sistema. 

ONOR. JUSTYNE CARUANA:  Dan bħal meta, per eżempju, koppja jkollha miscarriage.  Il-familja tgħaddi minn trawma u allura jkun hemm is-support tal-professjonisti.  

IĊ-CHAIRMAN:  Prosit, hekk qegħdin ngħidu.

ONOR. JUSTYNE CARUANA:  Imma dan jista’ jsir skont x’ikun il-każ.  L-ewwelnett il-healing process mhux ta’ kulħadd huwa l-istess, u jekk aħna qegħdin ninkwetaw fuq it-tfal se mai l-avukat tat-tfal irid jaħdem within a framework u mhux waħdu, jiġifieri bl-assistenza tas-social worker, taċ-child psychologist u jekk hemm bżonn tat-tobba wkoll.  Fil-bidu jiena għalhekk kont qed nitkellem fuq set-up.  Imma meta nħatar l-avukat tat-tfal aħna ħloqnieh u ħallejnih hekk.  Infatti dan imur ikellem lit-tifel jew lit-tifla darba jew l-iktar darbtejn biss, jiġifieri m’huwiex qed isegwi l-każ, u peress li t-tfal ma jkunux familjari miegħu meta dan imur ikellimhom jitwerwru minnu.  Jiena ngħid li l-avukat tat-tfal għandu jifforma parti mill-proċeduri tas-separazzjoni għax it-tfal ma jistgħux jidħlu l-qorti.

IS-SUR RAY CASSAR:  Fil-fatt meta konna għamilna laqgħa mal-Kummissarju tat-Tfal u staqsejna x’għandu jsir waqt il-medjazzjoni, min kien preżenti qalilna li qabel ma tibda l-medjazzjoni ż-żewġ partijiet għandhom jiġu briefed li t-tfal m’humiex punt ta’ aċċess.

It-tieni punt li nixtieq insemmi hu li ħafna mit-tfal li jinsabu għaddejjin mill-proċess ta’ separazzjoni qed jiġu nnotati mill-iskejjel, u fil-fatt nafu b’każijiet fejn skejjel ġibdu l-attenzjoni ta’ xi ġenitur illi t-tifla qalet li tixtieq tmut.  Dawn il-kummenti huma nkwetanti ħafna, u allura kif qed tgħid tajjeb ħafna l-Onor. Justyne Caruana, hemm bżonn isir framework għax jekk dawn il-problemi jiġu tackled illum l-Istat se jiffranka ħafna problemi fil-futur qarib, bħalma per eżempju huma l-problemi tal-kriminalità, tal-vizzji u anke  ta’ mard mentali.

IĊ-CHAIRMAN:  Huwa proprju għalhekk li f’dik il-paper aħna qed nipproponu li l-Qorti tal-Familja tingħata set-up li bih it-tfal jiġu mogħtija dik l-attenzjoni ...

ONOR. JUSTYNE CARUANA:  Sa mill-bidu tal-proċeduri.

IS-SUR RAY CASSAR:  L-aċċess ikun ugwali mill-ġenituri.

ONOR. JUSTYNE CARUANA:  Dwar dik trid toqgħod attent, u se ngħid għaliex.   Forsi wieħed jirraġuna li ġurnata fiha 24 siegħa, u allura 12-il siegħa għandha tieħu t-tfal il-mara u 12-il siegħa għandu jieħu t-tfal ir-raġel.  L-ewwel ma trid tara huwa l-interessi tat-tfal.  Jekk it-tfal jibdew l-iskola fit-8.00 a.m. u joħorġu fis-2.00 p.m., kif xi ħadd jista’ jippretendi li l-bqija tal-ħin naqsmuh jien u r-raġel?  Ma jistax ikun għax dan ikun burden fuq it-tfal.  Lit-tfal ma tistax taqsamhom min-nofs.  It-tfal għandhom it-time-table tagħhom; inti trid timxi magħhom u huma jimxu miegħek, u huwa hemmhekk fejn qed isir l-iżball.  It-tfal qed ikollhom jagħmlu ħafna sforzi tant li llum għandna tfal bil-kalmanti minħabba l-egoiżmu tal-ġenituri tagħhom.  Ma jistax ikun nippretendi li la r-raġel jagħmel ħames sigħat mat-tfal, allura jien irrid ħames sigħat oħra wkoll għax it-tfal m’humiex oġġetti.  Jiena kelli każijiet fejn it-tfal ma jkunux iridu jmorru għand xi ġenitur minnhom, u l-avukat tan-naħa l-oħra tgħidli li jekk hemm bżonn norbot lit-tifel u nġibu jien.  Imma dawn x’affarijiet huma?!  Ma tistax tagħmel hekk.  Lit-tfal trid tagħtihom id-drittijiet u d-dinjità tagħhom.  Għalhekk hemm bżonn nagħtu iktar vuċi lit-tfal, u fil-proċeduri t-tfal m’għandhomx vuċi jew aċċess fiżiku.

IS-SUR LOUIS ELLUL:  Onor. Caruana, li jinkwetani hu li għalkemm kulħadd huwa konxju ta’ dawn l-affarijiet, m’hu qed isir xejn f’dan ir-rigward.  Donnhom iridu jsiru t-traġedji biex nieħdu azzjoni.  

ONOR. JUSTYNE CARUANA:  Traġedji jsiru, imma x’qed isir għar-rigward tagħhom?  Jien dwar dak li ninkwieta.  Meta l-aċċess ikun supervised kollox sew, imma meta l-aċċess ma jkunx supervised ...  Imma trid toqgħod attent qabel ma tordna aċċess superviżjonat.  Aħna nitolbu supervised access meta per eżempju, ikun hemm missier li naf li forsi jista’ jattakka lit-tifel jew lit-tifla, jiġifieri rridu noqogħdu ftit attenti hawnhekk.

IĊ-CHAIRMAN:  Niġbdilkom l-attenzjoni li sar il-ħin.  Nirringrazzjakom u naġġorna l-laqgħa li jmiss għal appuntament ieħor il-ġimgħa d-dieħla.

Fid-9:00 p.m. il-Kumitat aġġorna għal data li għandha tiġi kkomunikata iktar tard.

